
       Для пераходу дзіцяці да сістэматычнага навучання ў школе важны пэўны 

ўзровень развіцця семіятычнай функцыі. Семіятычная функцыя  

характарызуецца шэрагам параметраў і мяркуе магчымасць ажыццяўлення 

розных відаў дзейнасці са знакава-сімвалічнымі сродкамі [1]. 

        Адной з асноўных задач карэкцыйна-развіваючага навучання дзяцей з 

агульным недаразвіццём маўлення дашкольнага ўзросту з'яўляецца іх 

падрыхтоўка да навучання грамаце. Вядучую ролю пры падрыхтоўцы да 

навучання грамаце мае фарміраванне ў дзіцяці здольнасці аналізаваць гукавы 

склад слоў [5]. Знаёмства з гукавым складам слоў, вылучэнне агульных і 

дыферэнцыяцыя розных з'яў, развіццё фанематычнага аналізу і сінтэзу 

ствараюць аснову для фарміравання ў дзяцей выразных уяўленняў аб гукавым 

складзе слова, спрыяе замацаванню правільнага вымаўлення. Авалодваючы 

граматай, дзіця авалодвае наборам правілаў пераходу ад адной сістэмы 

сімвалаў да другой: ад вуснай (гукавай) да пісьмовай. 

       Змест работы па падрыхтоўцы дзяцей з агульным недаразвіццём маўлення 

да навучання грамаце мае асаблівасці. Навучанне грамаце дзяцей з агульным 

недаразвіццём маўлення вядзецца толькі на матэрыяле гукаў і слоў, якія 

вымаўляюцца правільна, ўлічваецца ступень складовай цяжкасці слоў. 

Паслядоўнасць вывучэння гукаў і літар вызначаецца даступнасцю 

адрознівання гукаў на слых і засваеннем іх вымаўлення. У дзяцей фармуюцца 

ўмення праводзіць гукавы аналіз слоў, ўстанаўліваць паслядоўнасць гукаў у 

слове, адрозніваць галосныя і зычныя гукі, пазначаць іх фішкамі умоўных 

колераў на схеме слова. Разам з развіццём гукавога аналізу праводзіцца работа 

па фарміраванню аперацый ўсвядомленага моўнага аналізу і сінтэзу на ўзроўні 

слова і сказа, фармуюцца ўяўленні аб складзе сказа, уменні выдзяляць словы, 

дзяліць сказы на словы і складаць з слоў сказы з апорай на візуальную схему. 

Знаходзіцца найлепшы для дзіцяці тэмп навучання. Адбіраецца даступны 

дзецям з агульным недаразвіццём маўлення лексічны матэрыял. Перавага 

аддаецца наглядным метадам, якія дапамагаюць найбольш поўна перадаваць 

матэрыял у даступным выглядзе, улічваючы асаблівасці развіцця кожнага 

дзіцяці.    

     Адным з вядучых напрамкаў фарміравання гатоўнасці да авалодання 

граматай з'яўляецца стварэнне неабходнай псіхафізіялагічнай базы 

(фарміраванне маўленчых умоў да авалодання граматай; карэкцыя і развіццё 

сэнсаматорных функцый, іх каардынацыя; развіццё разумовых аперацый і 

інш.). Асновай для навучання грамаце з'яўляецца маўленчае развіццё дзіцяці, 

таму важна фарміраванне гукавога, лексічнага, граматычнага бакоў маўлення, 

а таксама фарміраванне дыялагічнага і маналагічнага маўлення. Вядучыя 

напрамкі карэкцыйнай работы могуць мяняцца з улікам індывідуальных 

магчымасцей дзіцяці. 



      Асаблівая ўвага – паслядоўнасці знаёмства дзяцей з агульным 

недаразвіццём маўлення з друкаванай літарай [3]. Прыкладны варыянт зместу 

работы: знаёмства з друкаванай літарай (без ужывання алфавітнай назвы), 

аналіз колькасці і размяшчэння элементаў друкаванай літары; вершаванае 

апісанне літары; канструяванне літары з элементаў друкаванай літары ці з 

дапамогай пальцаў рук; знаходжанне літары ў вобразе прадмета, у малюнку 

(напрыклад, «О» - у коле); напісанне літары на далоні, у паветры; прапісванне 

літары ў сшытку ў буйную клетку (дапісваньня ўсялякіх элементаў літар, 

напісанне па кропках і інш.). 

      Фарміраванне ў дзяцей з агульным недаразвіццём маўлення гатоўнасці да 

авалодання граматай праводзіцца з выкарыстаннем разнастайных 

карэкцыйных метадаў і прыёмаў, напрыклад: ўмоўныя абазначэння для 

галосных гукаў –  становішча вуснаў пры артыкуляцыі адпаведнага галоснага 

гуку суадносіцца з геаметрычнымі фігурамі чырвонага колеру [2]; метад 

выкарыстання рухальнага аналізатара ў якасці механізму падмацавання ў 

выпрацоўцы умоўных сувязяў: канструяванне літары з дапамогай пальцаў рук 

[4] або розныя варыянты жэстаў. Напрыклад, жэсты, накіраваныя на 

замацаванне сувязі паміж гукам і літарай: для абазначэння зычных гукаў у 

методыцы Ткачэнка Т. А. прапануецца выкарыстоўваць не толькі візуальны 

вобраз предмета або аб'екта, здольнага выдаваць адпаведны гук, але і пэўны, 

звязаны з візуальным, жэставы сімвал. 

     Такім чынам, навучанне грамаце дзяцей дашкольнага ўзросту з агульным 

недаразвіццём маўлення, фарміраванне семіятычнай гатоўнасці да навучання 

ў школе магчыма пры своечасовай арганізацыі педагагічных умоў, адэкватных 

адукацыйным патрэбам дзяцей з агульным недаразвіццём маўлення. 

